
O‘ZBEKISTONDA ZIYORAT TURIZMINI 
RIVOJLANTIRISHNING ISTIQBOLLI YO‘LLARI

Javliyeva Gulasal Bahriddin qizi
Toshkent Davlat Iqtisodiyot universiteti

Xalqaro Turizm fakulteti magistri
ORCID:0009-0003-3826-3148

Annotatsiya: Ushbu maqolada O‘zbekistonda ziyorat turizmining bugungi holati, mavjud muammolar va ularni bartaraf etish 
imkoniyatlari tahlil qilinadi. Tadqiqotning maqsadi – ziyorat turizmi sohasini kompleks rivojlantirish yo‘llarini aniqlashdan 
iborat. Ilmiy ishda statistik ma’lumotlar, rasmiy hujjatlar, xalqaro tajribalar va tahliliy usullardan foydalanilgan. Natijalarda 
infratuzilma yetishmovchiligi, xizmatlar sifati, marketing va investitsiya muammolari ochib berilgan. Yakunda, sohani 
barqaror rivojlantirish uchun infratuzilmani modernizatsiya qilish, xususiy sektorni jalb etish hamda xalqaro hamkorlikni 
kengaytirish bo‘yicha amaliy takliflar ilgari surilgan.

Kalit soʻzlar: Ziyorat turizmi, diniy meros, infratuzilma, xalqaro tajriba, investitsiya, turizm siyosati, O‘zbekiston.

Abstract: This article examines the current state of pilgrimage tourism in Uzbekistan, its challenges, and opportunities for 
development. The main objective of the study is to identify comprehensive approaches for the sustainable advancement 
of the sector. The research utilizes statistical data, official documents, international case studies, and analytical methods. 
The findings reveal issues related to infrastructure, service quality, marketing, and investment gaps. The paper concludes 
with practical recommendations, including modernization of infrastructure, attraction of private investments, and expansion 
of international cooperation to foster sectoral growth.

Key words: Pilgrimage tourism, religious heritage, infrastructure, international experience, investment, tourism policy, 
Uzbekistan.

Аннотация: В статье рассматривается текущее состояние паломнического туризма в Узбекистане, выявляются 
существующие проблемы и анализируются возможности для их решения. Цель исследования – определить 
комплексные пути устойчивого развития данной отрасли. В работе использованы статистические данные, 
официальные документы, международный опыт и аналитические методы. В результате выявлены недостатки в 
инфраструктуре, качестве услуг, маркетинговой политике и инвестиционной привлекательности. В заключение 
представлены практические предложения по модернизации инфраструктуры, привлечению частных инвестиций 
и расширению международного сотрудничества в сфере паломнического туризма.

Ключевые слова: Паломнический туризм, религиозное наследие, инфраструктура, международный опыт, 
инвестиции, туристическая политика, Узбекистан.

K I R I S H
So‘nggi yillarda turizm sohasi O‘zbekiston iqtisodiyotining ustuvor yo‘nalishlaridan biriga aylanib, 

mamlakatning xalqaro imijini mustahkamlash, infratuzilmani modernizatsiya qilish va aholi bandligini oshirishda 
muhim o‘rin egallamoqda. Ayniqsa, ziyorat turizmi – diniy va ma’naviy qadriyatlar asosida shakllangan turizm 
turi sifatida – jahon tajribasida tobora muhim ahamiyat kasb etib bormoqda. O‘zbekiston hududida joylashgan 
muqaddas qadamjolar, avliyolar maqbaralari, tarixiy obidalar va diniy meros obyektlari bu yo‘nalishni rivojlantirish 
uchun keng salohiyatga ega.

Prezident Sh.M. Mirziyoyevning ta’kidlashicha, “O‘zbekiston qadimiy va muqaddas diyor sifatida, 
ziyorat turizmini rivojlantirish bo‘yicha ulkan salohiyatga ega”1. Mamlakatda so‘nggi yillarda ziyorat turizmini 
qo‘llab-quvvatlashga qaratilgan kompleks dasturlar va infratuzilmaviy loyihalar bosqichma-bosqich amalga 
oshirilmoqda.

Jahon miqyosida har yili 200 milliondan ortiq sayyoh ziyorat maqsadida turli diniy maskanlarga tashrif 
buyurmoqda. Xususan, yiliga taxminan 150 million nasroniylar, 50 million musulmonlar, 40 million buddistlar, 
30 million hinduistlar va boshqa din vakillari muqaddas joylarga safar qiladi2.

1	 Mirziyoyev, Sh.M. (2020). Yangi O‘zbekiston – taraqqiyot va bunyodkorlik yo‘lida. Toshkent: O‘zbekiston Respublikasi Prezidenti 
matbuot xizmati. 

2	 UNWTO World Tourism Barometer, 2023 Edition

O‘zbekiston ham Saudiya Arabistoni, Eron, Hindiston kabi mamlakatlar qatori ziyorat turizmi sohasida 
ulkan salohiyatga ega davlatlardan biri sanaladi. Ayniqsa, Imom al-Buxoriy majmuasining xalqaro darajadagi 
ziyoratgoh sifatida rivojlanishi musulmon olami uchun muhim voqelik bo‘lib, Makka va Madinadan keyin eng 
muqaddas sajdagohlar sirasiga kiradi.

Mamlakatda Bahovuddin Naqshband, Imom al-Buxoriy, Shayx Zayniddin, Maxdumi A’zam, Hakim 
at-Termiziy, Imom al-Moturidiy, Zangiota, Shayx Hovand Tohur kabi mashhur allomalar va avliyolar maqbaralari 
joylashgan bo‘lib, ularning aksariyati xalqaro sayyohlarni o‘ziga jalb qiluvchi muqaddas maskanlarga aylantirilgan. 
Ularning yodgorlik majmualari restavratsiya qilinib, ziyoratchilar uchun zamonaviy sharoitlar yaratilmoqda.

Bugungi kunda O‘zbekiston 4 mingdan ortiq tarixiy va madaniy obidalarga ega bo‘lib, sayyohlik salohiyati 
jihatidan dunyoning eng boy o‘nta mamlakati qatoriga kiradi. Samarqand, Buxoro, Xiva va Shahrisabz 
shaharlarining YUNESKOning Jahon merosi ro‘yxatiga kiritilishi, bu yo‘nalishda yurtimizning global turizm 
xaritasidagi o‘rnini yana-da mustahkamlamoqda.

Shuningdek, mamlakatdagi siyosiy barqarorlik, ijtimoiy totuvlik, tinchlik muhiti va xalqimizga xos 
mehmondo‘stlik omillari xorijiy turistlarni tobora keng jalb qilmoqda. Mutaxassislarning fikricha, turizm sohasining 
ichki imkoniyatlarini ro‘yobga chiqarishda aynan ziyorat turizmi muhim strategik yo‘nalish sanaladi. Zero, har 
qanday yangi turistik mahsulot avvalo mahalliy ehtiyojdan kelib chiqib shakllanar ekan, u orqali xalqaro bozorda 
ham barqaror raqobatga erishish mumkin.

M A V Z U G A  O I D  A D A B I Y O T L A R  S H A R H I
Karimova D. (2022) fikricha, ziyorat turizmi barqaror rivojlanish nuqtai nazaridan katta ahamiyatga ega. 

Muallif ziyorat turizmining ekologik va madaniy ta’sirlarini tahlil qilgan holda, ushbu turizm turi atrof-muhitga salbiy 
ta’sir ko‘rsatmasligini ta’kidlaydi. Shuningdek, yuzaga kelishi mumkin bo‘lgan ekologik muammolarni qanday 
yo‘llar bilan bartaraf etish mumkinligi yuzasidan takliflar bildirgan. Bundan tashqari, ziyorat maskanlarining 
madaniy merosni asrab-avaylashdagi o‘rniga alohida e’tibor qaratilgan. Ushbu manba ziyorat turizmining 
barqaror rivojlanish bilan bog‘liq jihatlarini o‘rganishda muhim ahamiyat kasb etadi.

Jalilov K. (2020) Buxoro shahridagi ziyorat maskanlari va ularning turizm industriyasiga qo‘shgan hissasi 
haqida fikr bildiradi. Muallifning ta’kidlashicha, Buxoro shahrida joylashgan tarixiy obidalar va muqaddas 
qadamjolar butun musulmon olamida yuqori ahamiyatga ega. Ushbu tadqiqot ziyorat turizmining hududiy 
rivojlanishga qanday ta’sir ko‘rsatishini chuqurroq tushunishga yordam beradi.

Mammadov R. (2020) o‘z tadqiqotida ziyorat turizmining iqtisodiy va madaniy ta’sirlarini tahlil qiladi. 
Muallifning fikricha, ziyorat turizmi madaniy resurslar bilan bevosita bog‘liq bo‘lib, mintaqaviy iqtisodiy 
rivojlanishga sezilarli ta’sir ko‘rsatadi. Ushbu manba ziyorat turizmining iqtisodiy va madaniy jihatlarini chuqur 
o‘rganishda foydalidir.

T A D Q I Q O T  M E T O D O L O G I YA S I
Mazkur ilmiy maqolani tayyorlash jarayonida ziyorat turizmini o‘rganishga oid zamonaviy ilmiy yondashuvlar, 

statistik tahlil usullari hamda taqqoslama tahlil metodlaridan foydalanildi.
Tadqiqotning asosiy maqsadi – O‘zbekistonda ziyorat turizmining hozirgi holatini tahlil qilish, mavjud 

muammolarni aniqlash va uni rivojlantirishning istiqbolli yo‘llarini asoslab berishdan iborat.
Tadqiqot davomida quyidagi metodlar qo‘llanildi:
Taqqoslama tahlil – O‘zbekiston va boshqa musulmon davlatlaridagi ziyorat turizmi tajribalari o‘rganilib, 

milliy modelning ustun va zaif jihatlari aniqlandi.
Kontent-tahlil – ziyorat turizmi rivojiga oid hujjatlar, davlat dasturlari, Prezident qarorlari, ilmiy maqolalar va 

xalqaro tashkilotlar tavsiyalari mazmunan tahlil qilindi.
Tadqiqotda O‘zbekiston Respublikasi Turizm va madaniy meros vazirligi, Statistika agentligi, Jahon Turizm 

Tashkiloti (UNWTO), shuningdek, ilmiy adabiyotlar va mahalliy ommaviy axborot vositalari ma’lumotlaridan 
asosiy manba sifatida foydalanildi.

T A H L I L  V A  N A T I J A L A R
Ziyorat turizmi O‘zbekistonda turizmning eng istiqbolli yo‘nalishlaridan biri hisoblanadi. So‘nggi yillarda 

olib borilayotgan davlat siyosati tufayli bu yo‘nalishda sayyohlar oqimi sezilarli darajada oshgan. Bu yo‘nalish 
nafaqat iqtisodiy foyda, balki ma’naviy va madaniy taraqqiyot omili sifatida ham alohida e’tiborga loyiqdir. 
Mamlakatimiz hududida mavjud diniy obidalar, muqaddas qadamjolar va tarixiy meros ob’ektlari ziyoratchilar 
oqimini oshirmoqda. Ayniqsa, islom sivilizatsiyasi rivojiga beqiyos hissa qo‘shgan olimlar va avliyolar maskanlari 
xorijlik sayyohlar orasida katta qiziqish uyg‘otmoqda.

Maʼlum qilinishicha, O‘zbekistonga 2024-yilda jami 8,2 mln nafar chet el fuqarolari turistik maqsadlarda 
tashrif buyurgan:

ayollar – 4 077,1 ming nafar (49,8 foiz)
erkaklar – 4 104,3 ming nafar (50,2 foiz)
2024-yilning boshidan turistlar oqimi har oy salmoqli oshib borgan. Yevropa Ittifoqi davlatlaridan 2024-yilning 

yanvar oyida 4 601 nafar fuqaro turistik maqsadda O‘zbekistonga tashrif buyurgan.3

1-rasm. 2024-yilda O‘zbekistonga tashrif buyurga turistlar( foizda, jinsi bo‘yicha).

O‘zbekiston Respublikasi Turizm va madaniy meros vazirligining rasmiy statistik ma’lumotlariga ko‘ra, 
2023-yilda mamlakatga 6,6 milliondan ortiq xorijiy sayyoh tashrif buyurgan bo‘lsa, ularning qariyb 20 foizi ziyorat 
maqsadida kelgan4. Bu esa ziyorat turizmi iqtisodiy salohiyatining yuqoriligini ko‘rsatadi. Ayniqsa, Buxoro va 
Samarqand shaharlarida xizmat ko‘rsatish, transport, mehmonxona va boshqa xizmat sohalarida daromadlar 
oshgan.

Shuningdek, hukumat tomonidan diniy obidalarni restavratsiya qilish, ziyoratchilar uchun zarur infratuzilmani 
yaratish, xalqaro yo‘nalishlar bo‘yicha reyslar sonini ko‘paytirish kabi chora-tadbirlar amalga oshirilmoqda. 
Masalan, 2017-yilda Prezident qaroriga binoan tashkil etilgan O‘zbekiston Respublikasi Vazirlar Mahkamasi 
huzuridagi Islom madaniyati markazi bu yo‘nalishda ilmiy-ma’rifiy asosda faoliyat yuritmoqda. Markazning 
asosiy vazifasi – islom olimlari merosini o‘rganish, saqlash va xalqaro maydonda targ‘ib qilishdir5. Bu markaz 
ziyorat turizmini ilm-fan, ma’naviyat va tarix bilan uyg‘un holda rivojlantirish imkonini bermoqda.

Mamlakatimizda ziyorat turizmini rivojlantirish bo‘yicha so‘nggi yillarda bir qator dasturlar va loyihalar 
amalga oshirilmoqda.

“Ziyorat turizmini rivojlantirish dasturi” (2021–2025-yillar). Bu dastur islom hamda boshqa dinlarga oid 
muqaddas joylarni restavratsiya qilish, ziyoratchilar uchun infratuzilmani yaxshilash va xizmatlar sifatini 
oshirishni ko‘zda tutadi.

Asosiy yo‘nalishlar quyidagilar:
Ziyorat yo‘nalishlari bo‘yicha yo‘l xaritalarini ko‘rsatish;
Mehmonxonalar, transport va gid xizmatlarini ko‘rsatish;
Mahalliy va xorijiy ziyoratchilar uchun qulay vizali rejimlarni tadbiq etish.
Dastur doirasida amalga oshirilayotgan ishlar:
70 dan ortiq tarixiy-diniy obidalar restavratsiya qilinmoqda (jumladan, Buxorodagi Bahouddin Naqshband 

majmuasi, Samarqanddagi Imom Buxoriy majmuasi);

3	  https://daryo.uz/2025/02/03/ozbekistonga-2024-yili-qancha-turist-kelgani-ochiqlandi
4	  www.motav.uz – O‘zbekiston Respublikasi Turizm va madaniy meros vazirligi, 2023-yilgi statistik axboroti.
5	  O‘zbekiston Respublikasi Prezidentining 2017-yil 23-iyundagi PQ-3080-son qarori. https://lex.uz/docs/329665

40 dan ortiq yangi ziyorat yo‘nalishlari ishlab chiqilgan;
“Ziyorat turizmi haftaligi” kabi yirik xalqaro loyihalar yo‘lga qo‘yilgan;
“Halol turizm” mezonlari asosida mehmonxona va ovqatlanish obyektlariga sertifikatlar berilmoqda6.
Ushbu dastur O‘zbekistonning musulmon davlatlari bilan turizm aloqalarini mustahkamlash, madaniy 

diplomatiyani rivojlantirish va islomiy meros asosida ijtimoiy-iqtisodiy rivojlanishga hissa qo‘shadi.
e-Ziyorat.uz loyihasi. Bu elektron platforma orqali ziyorat joylari haqida ma’lumotlar, marshrutlar, onlayn 

bron qilish va xizmatlarga oid ma’lumotlar taqdim etiladi. E-Ziyorat.uz – bu O‘zbekistonda ziyorat turizmini 
rivojlantirishga qaratilgan elektron platformadir. O‘zbekistondagi 100 ga yaqin ziyoratgoh va qadamjolar haqida 
batafsil ma’lumotlar mavjud.

Ko‘p tilda qo‘llab-quvvatlash: sayt 7 ta tilga tarjima qilingan, jumladan, o‘zbek, rus, turk, fors, arab va 
boshqa tillar kiritilgan. Interaktiv xarita mavjud bo‘lib, unga ziyoratgohlar joylashuvi, manzillari va ular bilan 
bog‘liq ma’lumotlarni ko‘rish imkoniyati mavjud.

E-Ziyorat.uz platformasining asosiy maqsadi O‘zbekistonning ziyorat turizmini rivojlantirishga qaratilgan 
bo‘lib, ushbu platforma bir nechta muhim yo‘nalishlarni o‘z ichiga oladi:

Shu bilan birga, tahlillar shuni ko‘rsatmoqdaki, ayrim muammolar ham mavjud:
Texnik muammolar: serverlar sekin ishlashi yoki nosozliklar; mobil moslashuvchanlik past bo‘lishi (mobil 

versiya qulay emas); internet aloqasi talab qilinadi – har doim ham foydalanuvchilarda barqaror internet 
bo‘lmasligi mumkin.

Foydalanuvchi interfeysining murakkabligi: keksalar yoki texnologiyani bilmaydiganlar uchun tushunarsiz 
bo‘lishi; menyular chalkash yoki noto‘g‘ri joylashtirilgan bo‘lishi mumkin.

Ma’lumotlarning yangilanmasligi: ziyorat qilinadigan joylar haqida noto‘g‘ri yoki eskirgan ma’lumotlar; 
raqamli xaritalar, vaqt jadvali yoki xizmatlar bo‘yicha xatoliklar.

Interaktivlik va haqiqat hissining pastligi: virtual ziyorat haqiqiy muhitni to‘liq bera olmaydi; ruhiy-emosional 
tajriba cheklangan bo‘lishi mumkin.

Xavfsizlik va maxfiylik: foydalanuvchi ma’lumotlari yetarli darajada himoyalanmagan bo‘lishi mumkin; 
ro‘yxatdan o‘tishda shaxsiy ma’lumotlarning talabi (potensial xavf).

To‘lov tizimidagi nosozliklar: ziyorat xizmatlariga to‘lov qilishda xatoliklar yoki noto‘g‘ri ishlov berish.
Mahalliylashtirish muammolari: o‘zbek tilida noto‘g‘ri tarjimalar yoki texnik atamalarning tushunarsizligi.
“Umra Plus” loyihasi. Saudiya Arabistoni bilan hamkorlikda amalga oshirilgan loyiha bo‘lib, O‘zbekiston 

fuqarolari haj va umra ziyoratlari davomida O‘zbekistonning muqaddas joylari haqida ham ma’lumotga ega 
bo‘lishadi. Ayni paytda, Saudiya fuqarolari uchun Buxoro, Samarqand, Termizga yo‘naltirilgan ziyorat turlari 
ishlab chiqilgan.

Dastur doirasida amalga oshirilgan ishlar:
O‘zbekistonning ziyorat turizmi salohiyatini ko‘rsatish maqsadida Malayziyada “Umra Plus O‘zbekiston” 

dasturining taqdimoti o‘tkazildi. Taqdimotda 100 dan ortiq turistik kompaniya qatnashdi. Taqdimot doirasida 
marketing materiallari (videorolik, broshyura, saytlarda reklama) ishlab chiqildi va tarqatildi.

Umra Plus dasturining afzalliklari:
Qisqa vaqt ichida ko‘p ziyoratgohlarga tashrif buyurish: dastur ziyoratchilarga O‘zbekistonning eng mashhur 

va tarixiy joylarini ko‘rish imkonini beradi.
Madaniy boyliklar bilan tanishish: masalan, O‘zbekistonning boy madaniyati, urf-odatlari va an’analari bilan 

ziyoratchilarni yaqindan tanishtirish.
Umra ibodatidan so‘ng vatanimizga tashrif buyurish: musulmonlar uchun zarurligi, ziyoratgohlarimizning 

muhimlik darajasini ko‘rsatishimiz lozim. O‘zbekistondagi muqaddas joylarni ziyorat qilish orqali ziyoratchilar 
ruhiy boylikka ega bo‘ladilar.

“Umra Plus” dasturi doirasida amalga oshirilayotgan ishlarning asosiy maqsadi – ziyoratchilar uchun qulay 
sharoit yaratish va O‘zbekistonning ziyorat turizmini jahon miqyosida tanitishdan iborat.

Shu bilan birga, tahlillar shuni ko‘rsatmoqdaki, ayrim muammolar ham mavjud:
Ziyoratgohlar infratuzilmasining ayrim hududlarda sust rivojlanishi.
Ba’zi muqaddas joylarda yo‘l, transport va sanitariya sharoitlari yetarli emas, ayniqsa chekka viloyatlarda.
Tashrif buyuruvchilar soni oshgan sari, mavjud infratuzilma yuklamaga bardosh bermay qolmoqda.
Mahalliy mutaxassislar va gidlar yetishmasligi. Dastur bo‘yicha xizmat ko‘rsatish uchun islom tarixi va 

xorijiy tillarni yaxshi biladigan professional gidlar soni kam. Ba’zida xorijiy ziyoratchilar bilan samarali aloqa 
o‘rnatish qiyinlashadi.

Marketing va xalqaro reklama yetarli darajada emas. “Umra Plus” brendi hali keng xalqaro auditoriyaga 
tanish emas, asosan faqat musulmon davlatlarda targ‘ib qilinmoqda. Raqobatbardosh marketing strategiyalari 
(masalan, Dubay yoki Turkiyadagi kabi) hali to‘liq shakllanmagan.

6	  O‘zbekiston Respublikasi Statistika agentligi va Turizm qo‘mitasi. “Ziyorat turizmi tahliliy hisobot”, 2023-yil

Aviatsiya va logistik cheklovlar. To‘g‘ridan-to‘g‘ri reyslar soni kam, ziyoratchilar ayrim hollarda tranzit orqali 
O‘zbekistonga yetib kelishga majbur bo‘ladi. Transport xizmatlari ba’zida qimmat yoki tartibsiz jadvalda amalga 
oshirilmoqda.

Raqobatchi davlatlar bilan solishtirganda tajriba va salohiyat pastroq. Turkiya, Misr, Eron kabi davlatlar 
allaqachon ziyorat turizmida kuchli brend va tajribaga ega. O‘zbekiston bu borada hali yangilik bo‘lgani sababli 
ishonch va doimiy oqim shakllanib ulgurmadi.

X U L O S A  V A  T A K L I F L A R
O‘zbekistonning ziyorat turizmini rivojlantirish istiqbollari keng imkoniyatlarga ega. Mamlakatda mavjud 

diniy va tarixiy obidalar, ayniqsa islomiy meros, ziyorat turizmining muhim tarkibiy qismi bo‘lib, ularni saqlash 
va rivojlantirish orqali turizm sohasining raqobatbardoshligini oshirish mumkin. Ziyorat turizmini rivojlantirish 
uchun infratuzilmani yaxshilash, xalqaro hamkorlikni kengaytirish, marketing va reklama faoliyatini kuchaytirish, 
shuningdek, turizm sohasida malakali kadrlarni tayyorlash zarur.

Rivojlanishning asosiy yo‘nalishlari sifatida ziyorat joylariga oson kirish imkoniyatlarini yaratish, xalqaro 
hamkorlikni kuchaytirish, marketing faoliyatini rivojlantirish hamda ziyorat turizmi bo‘yicha mutaxassislar 
tayyorlash lozim. Davlat tomonidan soliq imtiyozlari va moliyaviy yordam ko‘rsatish, shuningdek, turizm 
infratuzilmasini modernizatsiya qilish ziyorat turizmining tezkor rivojlanishiga xizmat qiladi.

Ziyorat turizmini rivojlantirish uchun tizimli yondashuv va ko‘p tomonlama hamkorlik muhim ahamiyatga 
ega. Bu yo‘nalishda amalga oshirilgan har bir chora O‘zbekistonning global turizm bozoridagi o‘rnini 
mustahkamlashga xizmat qiladi.

Ziyorat turizmi O‘zbekistonning ijtimoiy-iqtisodiy rivojlanishiga katta hissa qo‘shishi mumkin, chunki u yangi 
ish o‘rinlari yaratish, hududiy iqtisodiyotni rag‘batlantirish va ma’naviy-ma’rifiy saviyani oshirishga yordam 
beradi. Hukumatning qo‘llab-quvvatlashi, moliyaviy yordam ko‘rsatish va turizmga ixtisoslashgan zonalarni 
shakllantirish orqali ziyorat turizmining salohiyatini to‘liq ro‘yobga chiqarish mumkin. Umuman olganda, ziyorat 
turizmi O‘zbekistonning madaniy va diniy merosini saqlash hamda uni xalqaro miqyosda tanitish uchun muhim 
strategik yo‘nalish hisoblanadi.

Ziyorat turizmi sohasida joriy etilgan zamonaviy loyihalar – E-Ziyorat platformasi, Ziyorat turizmi haftaligi va 
Umra Plus kabi tashabbuslar mamlakatimizda diniy turizmni raqamlashtirish, tashkiliy salohiyatni kuchaytirish 
hamda xizmatlar sifatini oshirish yo‘lida muhim qadamlardir. Ushbu loyihalar orqali ziyoratchilar uchun qulayliklar 
yaratilmoqda, ularning ma’naviy ehtiyojlari zamonaviy texnologiyalar orqali ta’minlanmoqda.

Shunga qaramay, bu loyihalarni amalga oshirish jarayonida texnik, tashkiliy va madaniy muvozanat 
masalalarida ayrim kamchiliklar kuzatilmoqda. Jumladan, infratuzilmaning yetarlicha rivojlanmagani, 
foydalanuvchilar uchun interfeys qulayligining pastligi yoki axborotning to‘liq bo‘lmasligi samaradorlikka salbiy 
ta’sir ko‘rsatmoqda.

Kelgusida bu muammolarni tizimli hal etish, xalqaro tajribadan foydalanish va mahalliy ehtiyojlarni chuqur 
tahlil qilish orqali ziyorat turizmi yo‘nalishidagi loyihalar yanada mukammal va raqobatbardosh bo‘lishi mumkin. 
Shu yo‘sinda, diniy turizm faqatgina ibodat emas, balki madaniy, iqtisodiy va ijtimoiy taraqqiyot vositasiga 
aylanishi mumkin.

2021–2025-yillarga mo‘ljallangan “Ziyorat turizmini rivojlantirish dasturi” O‘zbekistonning diniy-madaniy 
merosini xalqaro miqyosda targ‘ib etish, iqtisodiy imkoniyatlarni kengaytirish va mahalliy turizm infratuzilmasini 
yaxshilashga qaratilgan muhim strategik hujjat hisoblanadi. Dastur doirasida Buxoro, Samarqand, Toshkent 
va boshqa tarixiy shaharlarda bir qator obidalar restavratsiya qilindi, yangi ziyorat yo‘nalishlari ishlab chiqildi, 
“Umra Plus”, “Ziyorat turizmi haftaligi”, “Halol turizm” kabi loyihalar orqali xalqaro hamkorlik mustahkamlandi.

Shu bilan birga, dastur ijrosida ayrim muammolar ham saqlanib qolmoqda. Xususan, hududiy tengsizlik, 
kadrlar salohiyatining pastligi, raqamli xizmatlarning rivojlanmagani va xavfsizlik bilan bog‘liq tahdidlar mavjud. 
Biroq to‘g‘ri yo‘naltirilgan siyosat, xalqaro hamkorlikning kuchaytirilishi va mahalliy infratuzilmaning izchil 
rivojlanishi orqali bu kamchiliklarni bartaraf etish mumkin.

Mazkur dastur ziyorat turizmi orqali iqtisodiy o‘sish, madaniy merosni saqlash va O‘zbekistonning global 
turizm xaritasidagi o‘rnini mustahkamlash yo‘lida muhim bosqich bo‘lib xizmat qilmoqda.

